
1. Азеиԥш ԥҟарақәа. 

 

1.1. Абарҭ Аԥҟарақәа аԥҵоуп, Аԥсны Аҳәынҭқарра азакәанԥҵареи, Ауаажәларратә 

еиҿкаара «Адунеизегьтәи аԥсуа-абаза конгресс» (анаҩс – Аконгресс) Аԥҟаԥҵәеи 

инарықәыршәаны, иагьҳәаақәнаҵоит Аконгресс Иреиҳаӡоу ахеилак Апрезидиум азинқәеи, 

аусушьеи, аилазаашьеи.   

1.2. Аконгресс Иреиҳаӡоу ахеилак Апрезидиум (анаҩс – Апрезидиум) есқьынагьы аус зуа, 

напхгара ҟазҵо, коллегиалтә уснагӡаратә усбарҭоуп. Апрезидиум аилатәарақәа 

мҩаԥысуеит Аизара Дуқәа рыбжьара.  

1.3. Апрезидиум хадара азиуеит Аконгресс Иреиҳаӡоу ахеилак ахантәаҩы. Апрезидиум 

напхгара ҟазҵо Аконгресс иаусбарҭоуп. Уи аусура, Ауаажәларратә еиҿкаара 

«Адунеизегьтәи аԥсуа-абаза конгресс» Аԥҟаԥҵәеи, абарҭ Аԥҟарақәеи, Аԥсны 

азакәанԥҵареи инарықәыршәаны ишьақәгылоуп.  

1.4. Аконгресс Иреиҳаӡоу ахеилак Апрезидиум азинмчра змоу аилазаара шьақәгылаанӡа, 

Апрезидиум аус наигӡоит Аконгресс Иреиҳаӡоу ахеилак ахантәаҩы.  

 

2. Апрезидиум аԥҵареи уи аилазаашьеи. 

 

2.1. Аконгресс Иреиҳаӡоу ахеилак Апрезидиум аилазаара иалоуп:   

- Аконгресс Иреиҳаӡоу ахеилак ахантәаҩы, иара убасгьы уи Аконгресс Иреиҳаӡоу ахеилак 

Апрезидиум хантәаҩыс дыҟоуп.  

- Аконгресс Иреиҳаӡоу ахеилак Ауснагӡаратә маӡаныҟәгаҩ. 

- Абарҭ атәылақәеи арегионқәеи рҟны инхо Аконгресс Иреиҳаӡоу ахеилак алахәцәа 

рыҟнытә аӡәаӡәаҩык: Аԥсны Аҳәынҭқарра, Ҭырқәтәылатәи Ареспублика, Урыстәылатәи 

Афедерациа (Ҟарачы-Черқьессиеи, Ҟабарда-Балкариеи уахь иаламҵакәа), Ҟарачы-

Черқьесстәи Ареспублика, Ҟабарда-Балкариатәи Ареспублика, Европа, Арабтә 

Республика Египети Аҳәынҭқарра Израильи (арҭ аҩ-тәылак рыҟнытә хаҭарнакс далххоит 

аӡәы), Иорданиатәи Хашимиттәи Акралра, Шьамтәылатәи Арабтә Республика. 

- Аконгресс аусура ихадоу ахырхарҭақәа рнапхгаҩцәа доусы ари амаҵура иазикуеит 

Аконгресс Иреиҳаӡоу ахеилак ахантәаҩы, убасгьы, дара рмаҵурала Иреиҳаӡоу ахеилак 

Апрезидиум алахәцәас иԥхьаӡоуп.  

- Аԥсны Аҳәынҭқарра арепатриациазы аминистр. 

2.2. Еиуеиԥшым аҭагылазаашьақәа ирыхҟьаны, Аконгресс Иреиҳаӡоу ахеилак иаиуеит 

азин Апрезидиум аилазаара хаҭа-хаҭалатәи аԥсахрақәа ралагалара.  

2.3. Шықәсык аҩныҵҟала Апрезидиум аилатәарақәа мҩаԥгазароуп хынтә еиҵымкәа, 

Апрезидиум алахәцәа абжеиҳара ыҟамкәа, аилатәара азинмчра заиуам.  

2.4. Апрезидиум аӡбара адкылоуп ҳәа иԥхьаӡоуп, аилатәара иалахәу реиҳараҩык рыбжьқәа 

арҭар. Аилатәара аҟны Апрезидиум алахәцәа ирымоуп бжьцыԥхьаӡа. Абыжьқәа 

еиҟарахар, Иреиҳаӡоу ахеилак ахантәаҩы ибжьы аҭарала азҵаара ӡбахоит. Аконгресс 

Иреиҳаӡоу ахеилак аӡбарақәа адкылара формас ирымоуп – Апрезидиум аилатәара 

аԥкаанҵа.  

 

3. Апрезидиум акомпетенциа. 

 

3.1. Апрезидиум аԥхықәрақәеи, аусдҵақәеи, акомпетенциақәеи инарықәыршәаны: 

3.1.1. Иаҭоу акомпетенциақәа аҳәаақәа ирҭагӡаны Аконгресс напхгара азнауеит. 

3.1.2. Иаҭоу акомпетенциақәа аҳәаақәа ирҭагӡаны рыҽрыманадоит – аҳәынҭқарратә 

усбарҭақәа, аҭыԥантәи анапхгарақәа, аполитикатә партиақәа, ауаажәларратә еиҿкаарақәа 

уҳәа убас егьырҭ ахеидкылақәа. 

3.1.3. Аконгресс аусура еиқәзыршәо еиуеиԥшым актқәеи Аԥҟарақәеи шьақәнарӷәӷәоит.  

3.1.4. Аконгресс арегионалтә хаҭарнакрақәа русура ахырхарҭа азылнахуеит, ахылаԥшра 

рынаҭоит. 



3.1.5. Аконгресс алахәцәа Аԥҟаԥҵәа рықәныҟәара иацклаԥшуеит.  

3.1.6. Иаку Аконгресс алахәцәа рсиа ныҟәнагоит, алахәылатә хәҭалагала ианаамҭоу ашәара 

иахылаԥшуеит. Алахәылатә хәҭалагалақәеи урҭ рхылаԥшреи ирызку азҵаарақәа 

ҳәаақәҵоуп «Алахәра иазку» аԥҟарақәа рҿы.  

 3.1.7. Шықәсыктәи Аконгресс абиуџьет еиқәнаршәоит, иара убасгьы шықәсык аҩныҵҟала 

иныхыз ахарџь аҳасабрба азнырхиоит.   

3.1.8. Аконгресс аусуҩцәа рыштат шьақәнырӷәӷәоит.  

3.1.9. Аконгресс Аизара дуқәа рымҩаԥгара еиҿнакаауеит. 

3.1.10. Аконгресс Аԥҟаԥҵәа аҟны иарбоу азҵаарақәеи, Аизара дуқәа рыӡбарақәеи, иара 

убас Аконгресс аусура иадҳәалоу егьырҭ азҵаарақәеи рыла иаднакылоит ақәҵарақәа. Ус 

шакәугьы, урҭ азҵаарақәа рахь иаҵанакӡом Аизара дуи, Аконгресс Иреиҳаӡоу ахеилаки 

ркомпетенциахь ҷыдала иаҵанакуа азҵаарақәа.  

3.1.11. Еиуеиԥшым ауаажәларратә еиҿкаарақәеи, анхамҩатә еилазаарақәеи, аиуристтә 

хаҿра змоу аиҿкаарақәеи, икоммерциатәуи икоммерциатәыми ахеидкылақәеи рахь 

Аконгресс рылаларазы азҵаара аӡбара.  

3.1.12. Иҷыдоу аҭагылазаашьақәа раан, даҽа ԥсыхәак аныҟам, Аконгресс Иреиҳаӡоу 

ахеилак ахантәаҩы иадгаларала, Апрезидиум иамоуп азин арегионалтә хаҭарнакра 

Ахантәаҩы иусура иамхра азы ақәҵара адкылара.  

 

4. Апрезидиум аусура аиҿкаашьеи, ақәҵарақәа рыдкылара аԥҟарақәеи. 

 

4.1. Апрезидиум аилатәара мҩаԥгахоит Аконгресс Иреиҳаӡоу ахеилак анапхгаҩы 

иаԥшьгарала. Шықәсык аҩныҵҟала Апрезидиум аилатәарақәа мҩаԥгазароуп хынтә 

еиҵымкәа (еиҳазар ҟалоит), Апрезидиум алахәцәа абжеиҳара ыҟамкәа, аилатәара азинмчра 

заиуам.  

4.2. Апрезидиум иҟанаҵаз ақәҵара адкылоуп ҳәа иԥхьаӡоуп, аилатәара иалахәу 

реиҳараҩык рыбжьқәа аиур. Аилатәара аҟны Апрезидиум алахәцәа ирымоуп бжьык-

бжьык. Абыжьқәа еиҟарахар, Иреиҳаӡоу ахеилак ахантәаҩы ибжьы аҭарала азҵаара 

ӡбахоит. Аконгресс Иреиҳаӡоу ахеилак Апрезидиум ақәҵарақәа рыдкылара формас 

ирымоуп – Апрезидиум аилатәара аԥкаанҵа.  

4.3. Аилатәара шымҩаԥгахо атәы Апрезидиум алахәцәа ирылаҳәазароуп – аилатәара 

анымҩаԥгахо аҽны бжьы-мшы (амзартә мшқәа) иреиҵамкәа ишыбжьоу. Аилатәареи 

абжьыҭареи аформа шьақәирӷәӷәоит Аконгресс Иреиҳаӡоу ахеилак ахантәаҩы.  

4.4. Апрезидиум аилатәара амшхәаԥштә азҵаарақәа ирызку аматериалқәа зегьы 

Апрезидиум алахәцәа ирзынашьҭзароуп аилатәара амш аҟнынӡа хәымш (амзартә мшқәа) 

еиҵамкәа ишыбжьоу, мамзаргьы, аматериалқәа рынашьҭра арбамзар, урҭ ахьцәыргоу аҭыԥ 

арбахоит. Амтериалқәа нашьҭызар ҟалоит апошьҭатә, мамзар аелектронтә еимадарала.  

4.5. Аилатәара аҽазыҟаҵареи, аиҿкаареи, Апрезидиум аԥкаанҵа аиқәыршәареи идуп 

Аконгресс Иреиҳаӡоу ахеилак Ауснагӡаратә маӡаныҟәгаҩ.  

4.6. Апрезидиум аилатәарақәа мҩаԥгахоит абарҭ аформақәа рыла: 

- латәаралатәи аилатәара - алахәцәа хаҭала аилатәара рхы аналадырхәуа (убасгьы убрахь 

иаҵанакуеит авидеокноференциеи, аҭелтә конференц-еимадареи, Skype, WhatsApp, Viber, 

иара убас егьырҭ аимадаратә хархәагақәа рхархәарала), иқәгылоу азҵаарақәа 

рылацәажәареи, урҭ рыла абжьыҭареи азы алшара анрымоу; 

- латәаралатәи-латәарадатәи аилатәара – изымааз Апрезидиум алахәцәа иҩны иаарышьҭыз 

ргәаанагарақәа азгәаҭаны Апрезидиум аилатәара анымҩаԥысуа (иара убасгьы, 

авидеокноференциеи аҭелтә конференц-еимадареи рхархәарала); 

- латәарадатәи абжьыҭара – Апрезидиум алахәцәа латәарада рыбжьыҭара (азҵааратә 

мҩала, Апрезидиум ашҟа инашьҭхоит абжьыҭаратә бӷьыц – аԥошьҭеи аелектронтә 

еимадарақәеи рхархәарала).  

4.7. Апрезидиум алахәҩы ибжьы иҭиуеит хаҭала. Дарбанзаалак даҽаӡәы абжьыҭара азин 

иҭара ҟалашьа амаӡам.  



4.8. Апрезидиум аилатәара мҩаԥигоит Аконгресс Иреиҳаӡоу ахеилак Ахантәаҩы (уи аҽны 

иара дыҟамзар, аилатәара амҩаԥгаҩ далихуеит Апрезидиум аилатәара ахантәаҩы).  

4.9. Апрезидиум аилатәарацыԥхьаӡа еиқәыршәахоит аԥкаанҵа. Аԥкаанҵа иҩуеит 

Аконгресс Ауснагӡаратә маӡаныҟәгаҩ (уи аҽны иара дыҟамзар, апротокол зыҩуа 

далихуеит Апрезидиум аилатәара амаӡаныҟәгаҩ).  

4.10. Апрезидиум аилатәара Аԥкаанҵаҟны ихымԥадатәны иарбазароуп:    

- аилатәара ахьымҩаԥгаз аҭыԥи, ианымҩаԥгаз арыцхәи, аамҭеи; 

- Апрезидиум алахәцәа иааизакны рхыԥхьаӡареи, аилатәара зхы алазырхәыз алахәцәа 

рхыԥхьаӡареи;  

- Апрезидиум аилатәара аформа; 

- аилатәараҟны излацәажәараны иҟоу азҵаарақәа; 

- аилатәараҟны иқәгылақәаз, урҭ иҟарҵаз ажәахәқәа рҵакы хада; 

- абжьыҭара азы иқәыргылаз азҵаарақәа, зҵаарацыԥхьаӡа абжьыҭара аихшьалақәа;  

- Апрезидиум иаднакылаз ақәҵарақәа; 

- еиуеиԥшым адыррақәа, зыӡбахә ҳәоу аилатәара аӡбарала, апротокол аҟны иарбазар 

зыхәҭоу апротокол аҭагалара. Латәаралатәи-латәарадатәи аилатәара мҩаԥгахозар, аԥкаанҵа 

иадырӡахылоит аилатәара иалахәымыз Апрезидиум алахәцәа иаарышьҭыз разгәаҭақәеи, 

урҭ рыбжьыҭаратә бӷьыцқәеи.   

4.11. Апрезидиум аилатәара апротоколқәа рнапы аҵарыҩуеит Аконгресс Иреиҳаӡоу 

Ахеилак Ахантәаҩи, Аконгресс Ауснагӡаратә маӡаныҟәгаҩи (урҭ аныҟам – аилатәара 

ахантәаҩи, амаӡаныҟәгаҩи), анаҩс Аконгресс амҳәыр аарханы, абӷьыцқәа еидӡахыланы 

иахьахәҭоу ақьаадҭра иҭаҵахоит. Апрезидиум аилатәара апротоколқәа рыҵәахразы 

аҭакԥхықәра иқәуп Аконгресс Ауснагӡаратә маӡаныҟәгаҩ.  

4.12. Апрезидиум алахәцәа имҩаԥыргаз аус аихшьалақәеи алҵшәақәеи ирызкны адырра 

ҟарҵоит Аконгресс Иреиҳаӡоу ахеилак Ахантәаҩы иҿаԥхьа. 

 

5. Апрезидиум алахәцәа рзинқәеи, рыԥхықәрақәеи. 

 

5.1. Апрезидиум алахәцәа ирыҭоу азинқәа инхарҭәааны иазхоит ирыдҵоу аԥхықәрақәа 

рынагӡаразы. Апрезидиум алахәцәа рыԥхықәрақәа арбоуп Аконгресс Аԥҟаԥҵәеи, абарҭ 

Аԥҟарақәеи рҿы, урҭ ҵакысгьы ирымоуп – иарбоу ахықәкқәеи, ауснагӡатәқәеи, 

профессионалла, рылҵшәа ҳаракны рынагӡара. Апрезидиум алахәҩы Аконгресс 

дахаҭарнакны дыҟазар алшоит, иаҳҳәап арегионалтә хаҭарнакра аҟны, амала, уи азы 

Апрезидиум Ахантәаҩи Иреиҳаӡоу Ахеилак рҟынтәи иҭазароуп абас еиԥш изинқәа 

ахьарбоу агәраргага.  

5.2. Апрезидиум алахәцәа ирымоуп азин: 

5.2.1. Русура азы ирҭаху аматериалқәа раиуразы Аконгресс анапхгаратә усбарҭақәеи, 

Аконгресс арегионалтәи, аҭыԥантәи аҟәшақәеи рахь адҵаалара, урҭ ианырҭаху аамҭа 

иақәыршәаны ироур цазы.  

5.2.2. Аԥҟарақәа инарықәыршәаны алахәцәа рсиеи, иара убасгьы Аконгресс иамоу егьырҭ 

адырратә банкқәагьы рхархәара.  

5.2.3. Ирыду аԥхықәрақәа рынагӡаразы ирымоуп азин еиуеиԥшым Аконгресс 

адокументқәа рыҭҵааразы.  

5.2.4. Апрезидиум аилатәара амш азҵаарақәа рышҟа алагалақәа рыҟаҵара, урҭ азҵаарақәа 

реиқәыршәареи, рылацәажәареи, рганахьала аӡбара адкылареи рҟны ахалархәра.  

5.3. Апрезидиум алахәцәа рыԥхықәрақәа: 

5.3.1. Ирыду рыԥхықәрақәа ламысла рызнеира, Апрезидиум аилатәарақәа рылахәра;  

5.3.2. Аконгресс Иреиҳаӡоу ахеилак Ахантәаҩы заанаҵы адырра ирҭароуп Апрезидиум 

аилатәара рхы рзалмырхәуазар;  

5.3.3. Иарбоу азҵаарақәа рыла Апрезидиум иҟанаҵаз ақәҵарақәа рынагӡаразы 

аҭагылазаашьақәа раԥҵара; Апрезидиум ахантәаҩы идҵақәа рынагӡара.   



5.3.4. Алахәҩы инапаҿы инанагаз, Аконгресс аусура иадҳәалоу, имаӡоу аинформациа 

аларҵәара азин имам.  

5.4. Апрезидиум алахәҩы, ихатә интересқәеи, мамзар ахԥатәи ахаҿы иинтересқәеи рзы 

Аконгресс аусура иадҳәалоу имаӡоу аинформациа ихы иаирхәар ҟалаӡом.  

 

6. Апрезидиум алахәҩы имаҵура аанкылара. 

 

6.1. Апрезидиум алахәҩы имаҵура аанкылара шьаҭас иаиур ҟалоит:  

6.1.1. Апрезидиум алахәҩы иарзаҳал; 

6.1.2. Хынтә еиҳаны (анаажьратә мзызда) Апрезидиум аилатәарақәа рыбжьажьра; 

6.1.3. Абарҭ Аԥҟарақәа рықәымныҟәараан, насгьы Ауаажәларратә еиҿкаара 

«Адунеизегьтәи аԥсуа-абаза конгресс» Аԥҟаԥҵәа аилагараан, Апрезидиум иамоуп азин 

алахәҩы имаҵура аанкылара, анаҩс уи аӡбара ашьақәырӷәӷәаразы Аконгресс Иреиҳаӡоу 

ахеилак ахь ишьҭхоит.  

6.2. Апрезидиум алахәҩы имаҵура аанкылара азы аҵыхәтәантәи ақәҵара здызкыло 

Аконгресс Иреиҳаӡоу ахеилак ауп.  

 

7. Аҵыхәтәантәи Аԥҟарақәа. 

 

7.1. Абарҭ Аԥҟарақәа амч роуеит ҳәа иԥхьаӡоуп Аконгресс Иреиҳаӡоу ахеилак 

ианышьақәнарӷәӷәа аҽны инаркны, амчгьы шрымоу иаанхоит Апрезидиум аусура 

ҳәаақәызҵо иҿыцу Аԥҟарақәа Аконгресс Иреиҳаӡоу ахеилак иаднакылаанӡа.  

 

 


